
Redaksioneel 

Hierdie uitgawe van In die Skriflig bevat agt uiteenlopende artikels in 
die sin dat die artikels nie uit ’n bepaalde navorsingsprojek voort-
spruit nie. Tog kan die artikels in drie groepe verdeel word:  

Drie artikels handel oor die Ou Testament:  

• R. Gallaher Branch, wat die afgelope sowat twee jaar aan die 
Fakulteit Teologie in Potchefstroom as gasdosent verbonde was, 
gee ’n verklaring van Genesis 20, waar die begrip “profeet” vir die 
eerste keer in die Hebreeuse Bybel voorkom (p. 217). Hierdie 
artikel is ’n verwerking van ’n voordrag voor die Ou-Testamen-
tiese Werkgemeenskap van Suid-Afrika se kongres van 2003.  

• P. Styger en D.J. Human beskryf hoe Psalm 40 moontlik 
verstaan kan word aan die hand van die navorsing van Gerald 
Wilson oor die samehang van die Psalmbundel (p. 291).  

• M. Nel stel enkele Joodse apokaliptiese geskrifte binne ’n 
bepaalde sosio-historiese konteks (p. 311). Hy benader die laaste 
ses hoofstukke van Daniël as Joodse apokaliptiese geskrif wat 
aansluit by legendes wat in die tweede eeu voor Christus bekend 
was. 

Twee artikels sluit nou aan by die kerklike bediening:  

• B.J. de Klerk dui aan dat daar fasette van die Heilige Gees se 
Persoon en werk in berymings van Skrifgedeeltes voorkom, maar 
dat daar in dié opsig ook ruimte is vir nuwe Skrifberymings  
(p. 195). Hy gee waardevolle basisteoretiese perspektiewe vir die 
pneumatologiese lied uit Romeine 8. 

• H. Powell gee in ’n Fokus-artikel riglyne vir die sorg aan 
terminaal siek pasiënte (p. 351). Sy is as berader voltyds 
verbonde aan ’n bekende onkologie-praktyk in Vereeniging. Dié 
artikel vloei voort uit ’n seminaar wat vir studente aan die 
Vaaldriehoekkampus van die (destydse) PU vir CHO aangebied 

is. Die artikel gee nie spesifieke Skrifperspektiewe nie, maar is 
hoofsaaklik beskrywend van aard. Dit rus die pastor toe om met 
dié agtergrond duidelike troos vanuit die Skrif te kan gee. Juis 
daarom is so ’n artikel van groot waarde vir die bedienings-
praktyk. 

Drie artikels handel oor samelewingsproblematiek:  

• C.F.C. Coetzee ontleed nie alleen die verskynsel van geweld in 
Suid-Afrika na 1994 nie, maar gee ook riglyne hoe die probleem 
in die teologie en in die kerklike bediening benader kan word  
(p. 333). Hierdie artikel is in Engels, aangesien dit ’n verwerking 
is van ’n referaat wat in 2003 in Indonesië gelewer is. 

• B.J. van der Walt gaan in op twee begrippe, wat in ons tyd 
modewoorde geword het, naamlik ontwikkeling (p. 235) en 
globalisering (p. 263). Hoewel die twee artikels streng gesproke 
nie binne die terrein van die teologie lê nie, het die sake wat 
aangesny word verreikende implikasies vir die kerklike bediening. 
As teoloog en filosoof gee die outeur ’n waardevolle beoordeling 
vanuit die reformatoriese teologie en filosofie. 

